
Gita Sundaram Mulam

கீ³தஸுந்த³ரம் மூலம்

॥ ஶ்ரீ: ॥
॥ ஶிவாப்⁴யாம் நம: ॥
தஞ்ஜாபுரச்ச²த்ரபதிஶ்ரீதுலஜாமஹாராஜஸ்ய
ஆஸ்தா²நவித்³வச்சி²ரோமணிபூ⁴தஸ்ய
ஶ்ரீசோக்கநாத²தீ³க்ஷிதஸ்ய ஶிஷ்யேண
ஸதா³ஶிவதீ³க்ஷிதேந விரசிதம் கீ³தஸுந்த³ரம் ।

ப்ரத²ம:ஸர்க:³

Sarga 1

ஶ்லோகாநி
ஶ்ரீமத்³-போ⁴ஸல-வம்ஶ-ரத்ந-துலஜ-க்ஷ்மாபால-சூடா³மணே:

கல்யாணம் கலயது ஸந்ததமமீ லீலா-விஶேஷோஜ்ஜ்வலா: ।
காமம் ஹேம-பயோஜிநீ-பரிஸரே மத்⁴யே-கத³ம்ப³-த்³ருமம்
மீநாக்ஷ்யா ஸஹ ஸுந்த³ரேஶ்வர-விபோ⁴ர்-அநங்க³-நித்யோத்ஸவா: ॥ 1॥
த்யாகே³ஶ-தே³ஶிக-நிதே³ஶ-வஶம்வதா³நாம்-
ஆஜாநப⁴க்தி-வஶ-நீத-ஸதா³ஶிவாநாம் ।
ஶ்ரீசோக்கநாத²-மகி²நாம் நிகி²லேடி³தாநாம்-
உல்லாஸயந்து மம வாசம்-அபாங்க³-லீலா: ॥ 2॥
பா⁴ரதீ-ஸரஸ-கேலி-மந்தி³ரம் ஸோமஸுந்த³ர-கதா²-து⁴ரந்த⁴ரம் ।
ஶ்லாக⁴நீய-ஸபா⁴வ-ப³ந்து⁴ரம் லாலயந்து மம கீ³த-ஸுந்த³ரம் ॥ 3॥

ப்ரத²மாஷ்டபதீ³ ।
Ashtapadi 1

கீ³தஸுந்த³ரம் மூலம்

மாலவிராகே³ண கீ³யதே । ஆதி³தால: ।
மக⁴வதி பர்யடதி இதரைர்-அநுபரதம் ।
ஸமயஸி வ்ரு’த்ர-வதோ⁴தி³த-து³ரிதம் ।
ஸோமஸுந்த³ர ஸுர-ஸார்வபௌ⁴ம ஜய மது⁴ராதி⁴பதே ॥ 1॥ (த்⁴ருவம்)
க்ரு’பயா பரிஹரஸி ஐராவத-தாபம் ।
தாபஸ-ரோஷாரோபித-ஶாபம் ।
ஸோமஸுந்த³ர க³ஜமுக²-ஜநக ஜய மது⁴ராதி⁴பதே ॥ 2॥
ரசயஸி நீப-வநே நக³ரீம்-அபி⁴ராமாம் ।
கமலா-கௌதுக-விஹரண-ஸீமாம் ।
ஸோமஸுந்த³ர விஶ்வவிதா⁴யக ஜய மது⁴ராதி⁴பதே ॥ 3॥
மலயத்⁴வஜ-தநயாம் காமயஸே த³யிதாம் ।
விக்ரு’தோரோஜ-நிமஜ்ஜந-முதி³தாம் ।
ஸோமஸுந்த³ர கி³ரிஜாவல்லப⁴ ஜய மது⁴ராதி⁴பதே ॥ 4॥
ஸஹஸாவிர்ப⁴வஸி பாண்ட்³ய-குலோத்³த⁴ரணே ।
ஶ்ரீமீநாக்ஷீ-பாணி-க்³ரஹணே ।
ஸோமஸுந்த³ர நவ-மோஹநாங்க³ ஜய மது⁴ராதி⁴பதே ॥ 5॥
நியத-பதஞ்ஜலயே லலிதாத்³ரு’த-ப⁴ரதம் ।
ந்ரு’த்யஸி ஶங்கர நவ-ரஸ-ப⁴ரிதம் ।
ஸோமஸுந்த³ர நித்யாநந்த³ ஜய மது⁴ராதி⁴பதே ॥ 6॥
குண்டோ³த³ர-ஜட²ரே அமிதாஶந-தை⁴ர்யம் ।
தி³ஶஸி தடாகதயாப்ய்-அநிவார்யம் ॥
ஸோமஸுந்த³ர அத்³பு⁴தசரித ஜய மது⁴ராதி⁴பதே ॥ 7॥
க்ஷுதி⁴தம் பாலயிதும் ஸ்ரு’ஜஸி நவாந்ந-நிதி⁴ம் ।
வேக³வதீமபி-தத்ராநவதி⁴ம் ।
ஸோமஸுந்த³ர ஹாலாஸ்யேஶ ஜய மது⁴ராதி⁴பதே ॥ 8॥
ஶ்லோகாநி
இந்த்³ராக⁴ம் ஹரதே க³ஜேந்த்³ரம்-அவதே வந்யாம் புரம் குர்வதே
கந்யாம் ப்ரார்த²யதே ஸுமீந-நயநா-பாணிக்³ரஹம் தந்வதே ।
ஸாநந்த³ம் நடதே பதஞ்ஜலிக்ரு’தே குண்டோ³த³ர-க்ஷுத்-க்ரு’தே

க³ர்தாந்-நமயாந்-நதீ³ம் ச ஸ்ரு’ஜதே ஶர்வாய துப்⁴யம் நம: ॥ 4॥
யோऽஸௌ காஞ்சநமாலயா வல-ரிபோர்-அர்தா⁴ஸநோல்லாஸிநம்
ஹாலாஸ்யே மலயத்⁴வஜம் கருணயா ஸம்யோஜ்ய ஸப்தார்ணவீம் ।
ஸ்நாதும் யோக்³ய-த³ஶாம்-அதா³த³பி தயோ:ஸாரூப்ய-முக்தி-ஶ்ரியம்
தே³வ: பாண்ட்³ய-து⁴ரந்த⁴ர:ஸ தி³ஶது ஶ்ரேயாம்ஸி பூ⁴யாம்ஸி வ: ॥ 5॥

த்³விதீயாஷ்டபதீ³

Ashtapadi 2

பை⁴ரவீராகே³ண கீ³யதே । மிஶ்ரசா²ப் தால: ।
க்ரு’த-ஸப்த-ஸாக³ராகாரண ஜக³த்-காரண ।
மகுட-க⁴டித-ஹிமகரண ஜய ஜய பாண்ட்³யபதே ॥ 1॥
ஸுரலோக-நீத-மலயத்⁴வஜ வ்ரு’ஷப⁴த்⁴வஜ ।
ஹரிணா-லங்க்ரு’த-கர-ஸரஸிஜ ஜய ஜய பாண்ட்³யபதே ॥ 2॥
ஜநிதோ-க்³ரபாண்ட்³யாக்²ய-நந்த³ந ஜக³தா³நந்த³ந ।
க்ரு’த-தடாதகா-மநோரஞ்ஜந ஜய ஜய பாண்ட்³யபதே ॥ 3॥
வலயாத்³ய்-ஆயுத⁴-தா³ந-யோஜித தநய-பா⁴ஜித ।
மது⁴ராபுர-ஸாம்ராஜ்ய-ராஜித ஜய ஜய பாண்ட்³யபதே ॥ 4॥
ஸுத-ஶக்தி-தாடி³த-வாரிதே⁴ விதி⁴-ஸாரதே² ।
அவ்யாஜ-ப⁴வ்ய-க்ரு’பாநிதே⁴ ஜய ஜய பாண்ட்³யபதே ॥ 5॥
கநகாத்³ரி-தா³ரண-பண்டி³த-ஸூநு-க²ண்டி³த ।
வல-ரிபு-மௌலி-விஶ்ருத ஜய ஜய பாண்ட்³யபதே ॥ 6॥
நிக³மாந்த-ஸித்³தா⁴ந்த-போ³த⁴ந ஸுக்ரு’த-ஸாத⁴ந ।
க்ரு’த-நத-ஜநதாநுமோத³ந ஜய ஜய பாண்ட்³யபதே ॥ 7॥
நவரத்ந-விக்ரம-காரக ப⁴வ-தாரக ।
ஹாலாஸ்யோதி³தா-நந்த³-கோரக ஜய ஜய பாண்ட்³யபதே ॥ 8॥
ஶ்லோகாநி
தே³வ்யா: பதா³ப்³ஜம்-உபலாத்³-அவரோப்ய ஹஸ்தே
ஸம்வாஹயந்-மகுட-சந்த்³ர-ஸுதா⁴பி⁴ஷிக்தம் ।

க்ஷந்தவ்ய-பா⁴வி-ஸகல-ப்ரணயா-பராத⁴
கல்யாண-ஸுந்த³ர-விபு: ⁴ கலயேத்³-அபீ⁴ஷ்டம் ॥ 6॥
கல்யாணோத்ஸவ-கௌதுகாத்³-உபசிதைர்-அங்கை³ர்-அநங்கா³தி⁴க-
ஸ்மேரைர்-ஏதி⁴த-ஹேம-ரத்ந-ருசிரா-லங்கார-ஶ‍்ரு’ங்கா³ரிதாம் ।
காந்தஸ்ய்-ஆக³மநே விலம்ப³ந-வஶாத்-காமாஸ்த்ர-லக்ஷீக்ரு’தாம்
ஸாம்ராஜ்ஞீம் மலயத்⁴வஜேந்த்³ர-தநயாம் ப்ராஹ ப்ரபு³த்³தா⁴ ஸகீ² ॥ 7॥

த்ரு’தீயாஷ்டபதீ³

Ashtapadi 3

வஸந்தராகே³ண கீ³யதே । ஆதி³தால: ।
கே²லதி காஞ்சந-நலிநீ-தீரே ।
சந்த்³ர-ஶிகா²மணி-ரமரவதூ⁴-மணி-ஸமரஸ-விவித⁴-விஹாரே ॥ 1॥ (த்⁴ருவம்)
ஸரஸ-கத³ம்ப³-பராக³-ப⁴ராலஸ-ஶீதல-ஸுரபி⁴-ஸமீரே ।
அம்ரு’த-தரங்க³-பரம்பரயாऽர்பித-ஶீகர-மௌக்திக-ஹாரே ॥ 2॥
தி³ஶி தி³ஶி நியமித-சந்த்³ர-தி³வாகர-மது⁴மாத⁴வ-பரிவாரே ।
ஶஶிமணி-பரிணத-ஸோபாநாந்தர-சஞ்சல-சாரு-சகோரே ॥ 3॥
மௌக்திக-ஹம்ஸ-முகா²த்³ரு’த-பங்கஜ-ரஜஸா க்ரு’த-படவாஸே ।
மிலித-பரஸ்பர-குஸுமாயுத⁴-க³திரதி-மந்மத²-க்ரு’த-ஹாஸே ॥ 4॥
மரகத-மேசகபத்ர-நிரந்தர-ஸங்க³த-கநக-ரதா²ங்கே³ ।
ஹரிமணி-கிரணச்-சு²ரித-நிஶாகர-ருசி-கு⁴திகாயித-ப்⁴ரு’ங்கே³ ॥ 5॥
ஸந்தத-த³ர-சலத்³-அநில-ஸமாஹ்ரு’த-ஸாரஸ-ஸௌரப⁴-ஸாரே ।
சிந்தாமணி-க்³ரு’ஹ-ஶிக²ரோத³ஞ்சித-சந்த்³ரக-ருசிர-மயுரே ॥ 6॥
அத⁴ர-ஸுதா⁴தி⁴க-மது⁴ர-மநோஹர-தி³வ்ய-ப²லாக³ம-ரம்யே ।
அதி⁴க்ரு’த-கௌதுக-ஸுர-நர-பந்நக³-ப்ரமதா³-பரிசய-ஸௌம்யே ॥ 7॥
ஜாதி-விஹீந-வஸந்த-மஹோத³ய-ஸமுதி³த-மது⁴ப-நிநாதே³ ।
ஜாத-குதூஹல-நவயுவ-கல்பித-ஹாலாஸ்யவாஸி-விநோதே³ ॥ 8॥
ஶ்லோகாநி
லீலா-லோல-த்³ரு’க³ஞ்சலேஷு ஸரஸாலாபேஷு கேலீசலத்³-
ரத்நா-லங்க்ரு’த-குண்ட³ல-த்³யுதிஷு ச ஸ்மேராத⁴ர-ஸ்பூ²ர்திஷு ।

பா⁴வைர்-அப்ஸரஸோ முநி-ப்ரணயிநீ:ஸம்மோஹயந்-மோத³தே
ஸ்வாமீ ஸோமகலா-வதம்ஸ-ஸுஷுமா-காந்தோ வஸந்தோத³யே ॥ 8॥
அத்³யோத³ஞ்சித-பஞ்சபா³ண-விஶிக²-ப்ரக்²யாத-பாந்த²-வ்யதா²-
ஸந்நத்³த⁴-ப்ரதிபு³த்³த⁴-ஷட்பத³-ஶுகீ-பாராவத-ப்ரஸ்துதா: ।
ஶ்ரீக²ண்டா³சல-ஶீதலாநில-சலந்-மாகந்த³-ஶாகா²ஶிகா²-
மந்தா³ந்தோ³லித-நீட³-நிர்ப⁴ர-குஹூ-கண்ட²ஸ்வரா வாஸரா: ॥ 9॥
ஏதே வேக³வதீ-தரங்க³-தரல-ப்ரத்யக்³ர-பாதோ²ருஹா-
நீதை: ஶீதல-ஸௌரபை⁴ர்-விரஹிணோ பி⁴ந்த³ந்தி மந்தா³நிலா: ।
ஏஷா வஞ்ஜுல-மஞ்ஜரீ ச ஶிரஸா யத்³விக்ரமம் ஶ்லாக⁴தே
ஸோऽயம் ஸூந-ஶராஸநோ விஜயதே ரந்தா வஸந்தஶ்ரியாம் ॥ 10॥
சூதாங்குர-ப்ரத²ம-சர்வண-க³ர்விதாநாம்
கோலாஹலைர்-முக²ரிதா வநகோகிலாநாம் ।
உத்³தீ³பநேந மத³நஸ்ய தடாதகயாம்
வாஸந்திகா:ஸரஸ-ஸௌரப⁴ம்-ஆரப⁴ந்தே ॥ 11॥
ஸுராங்க³நா-கல்பித-கௌதுகோத்ஸவ-

ப்ரபஞ்சிதாநங்க³-கலா-குதூஹலம் ।
உதா³ஹரந்தீ க⁴நஸார-ஸுந்த³ரம்
ஸகீ² புந: ப்ராஹ தடாதகாமிதி ॥ 12॥

சதுர்தா²ஷ்டபதீ³

Ashtapadi 4

கும்ப⁴காம்போ⁴தி⁴ராக:³ । ஆதி³தால: ।
த⁴ரதி நவம் வரவேஷம் சிரயதி தேந கத³ம்ப³வநே
ஸகி² தவ உஜ்ஜ்வல-பூ⁴ஷம் । (த்⁴ருவம் ॥
சம்பக-ஸுந்த³ர-தி³வ்ய-ஶுபா⁴க்ரு’தி-கநகாம்ப³ர-ஶஶிதா⁴ரீ ।
மத³ந-மஹோத்ஸவ-ஸம்ப⁴வ-ஸம்ப்⁴ரு’த-வரயுவதீ-மத³ஹாரீ ॥ 1॥
ஸரஸ-ஹரித்³ரா-லேப-மிஷேண ஸுதா⁴ம்ஶுத⁴ரஸ்ய ஶுபா⁴ங்க³ம் ।
விம்ரு’ஶதி காபி ஸ்பர்ஶ-ஸுகா²லஸ-லீலா-மாத்³யத்³-அபாங்க³ம் ॥ 2॥
லோக-விலோகந-தோ³ஷ-நிவாரக-ம்ரு’க³மத³-பி³ந்து³ம்-உதா³ரம் ।

ஏககபோலே ரசயதி காசந நக²லேக²ந-ஸுகுமாரம் ॥ 3॥
காமபி ஶுபி⁴கா-லங்கரணோத்³த்⁴ரு’த-பா³ஹுலதா-லலிதாங்கீ³ம் ।
ஸ்மர-ஸமயோசிதம்-அநுநயதி ஶ்ரித-கோகில-கலரவ-ப⁴ங்கீ³ம் ॥ 4॥
அப்ஸரஸாம்-உபகா³நரஸைர்-அநுரஞ்ஜித-மங்க³ள-கீ³தாம் ।
நயந-விலாஸைர்-ஏலாகுஞ்ஜம் க³மயதி ஸுமஶர-பீ⁴தாம் ॥ 5॥
காமபி காமகலா-பரிஶீலித-ரதிஸுக²-ரசநா-லோலாம் ।
லஜ்ஜயதி ப்ரிய-ஸரஸ-சமத்க்ரு’தி-ஸத்க்ரு’த-நவநவ-லீலாம் ॥ 6॥
காசித்³-அலக்தக-ரேகா²சித்ரம் பத³கமலே ரசயந்தீ ।
ஸூசித-ராக³-நவோத³ய-ரீதிம் ஸ்வயம்-அநுஸரதி நமந்தீ ॥ 7॥
காமபி கு³ருகுச-கும்ப⁴-விஜ்ரு’ம்ப⁴ண-முதி³த-மதா³லஸ-பா⁴வாம் ।
ஸுக²யதி ஹாலாஸ்யோபவநே க்ரு’த-குஸும-த⁴நுர்த⁴ர-ஸேவாம் ॥ 8॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு
சது:ஷஷ்டி-லீலாஸங்க்³ரஹே கீ³தஸுந்த³ரே ப்ரத²ம:ஸர்க:³ ॥

த்³விதீய:ஸர்க:³

Sarga 2

ஶ்லோகாநி
அமர-வநிதா-லாஸ்யே தா³ஸ்யே மஹேந்த்³ரக்ரு’தே முதா³
விஹரதி ஶிவே வந்யாவந்யாம்-அமோக⁴-விலாஸிநி ।
ப்ரணய-விது⁴தா மாநாதீ⁴நா விதா⁴ய ரஹ:ஸகீ²ம்
ஸ்மர-ஶர-பரிஶ்ராந்தா காந்தா ததா³ஹ தடாதகா ॥ 1॥
அபி ரஜத-கி³ரீஶம் ப்ராப்ய ஜேதும் கராப்⁴யாம்
விக³லித-ஶர-சாபா தேந காமாநுரூபா ।
மது⁴ர-சதுர-முக்³தை:⁴ கைரபி ப்ரேமஸாரை:
ஸகி²ஸரஸ-விலாஸைர்-அஞ்சிதா வஞ்சிதாஸ்மி ॥ 2॥

பஞ்சமாஷ்டபதீ³

Ashtapadi 5

மாம்-அநுப⁴விதும் த்⁴ரு’த-ஸுமசாபம்
வஸதீவாக்³ரே ஶிவ-ஶுப⁴-ரூபம் ॥த்⁴ருவம் ॥
தரலித-மௌலி-கலாத⁴ர-கோரக-கலித-ஸுதா⁴ரஸ-ஸேகம் ।
மத³ந-மதா³லஸ-லோசந-ஸூசித-ரதி-கௌஶல-பரிபாகம் ॥ 1॥
த³ரஹஸித-ஸ்பு²ரிதாத⁴ர-த³ர்ஶித-வீடீ-ஸோரப⁴ஸாரம் ।
பீத-பராக³-விதூ⁴ஸர-கேஸர-பா⁴ஸுர-குரவ-கஹாரம் ॥ 2॥
காஞ்சந-ரேகா²-த்ரய-பரிஶோபி⁴த-திலகித-ரத்ந-கலாபம் ।
கு³ருகுச-ம்ரு’க³மத³-மகரீ-முத்³ரித-குங்குமஸார-விலேபம் ॥ 3॥
வித்³ரும-கோமல-ரக்தாங்கு³லி-முக²-நர்தித-ரத்ந-குரங்க³ம் ।
கர்ணோத்தம்ஸித-குவலய-வாஸித-லீலாபாங்க³-தரங்க³ம் ॥ 4॥
கர-த்⁴ரு’த-பாவக-கலித-ப்ரத்யய-நியதாசஞ்சல-பா⁴வம் ।
ப்ரதிகல-ட³மருக-வாத³ந-ஸாதி⁴த-காமகலா-ரஸ-பா⁴வம் ॥ 5॥
மஞ்ஜுள-ஶிஞ்ஜித-மஞ்ஜீரோஜ்ஜ்வல-கிஞ்சித்³-உத³ஞ்சித-பாத³ம் ।
பத³க³தி-விஸ்த்ரு’த-தால-ஜ²லஜ்ஜ²ல-விஹிதாந்த⁴க-தநுபே⁴த³ம் ॥ 6॥
மந்தா³ந்தோ³லித-குண்ட³ல-விலஸித-விதத-ப²ணாமணி-பா⁴ஸம் ।
ஆம்ரேடி³த-ப⁴ரதாக³ம-ப²ணிதி-ப்ரகடித-மணித-விலாஸம் ॥ 7॥
குஸும-ஶராஹவ-குஹநா-பண்டி³த-தாண்ட³வ-மோஹந-வேஷம் ।
வேக³வதீஜல-ஸீகர-ஶீதல-நவஹாலாஸ்ய-நிவேஶம் ॥ 8॥
ஶ்லோகாநி
பு⁴வநவிஜய-ரக்ஷா-சூர்ண-கீர்ணாநி பூ⁴ய:
பதி²க-வத³ந-ஶீதாம்ஶூ-பராகை:³ பராகை:³ ।
மது⁴ரஸ-விஷதா⁴ராம்-உத்³வமந்தி ப்ரயுங்த்தே
கிஸலய-பு⁴ஜகா³-ஸ்த்ராண்யந்தரங்கா³ண்ய்-அநங்க:³ ॥ 3॥
குஸும-விலஸந்-மல்லீ-வல்லீ-நிகுஞ்ஜ-ஸஸம்ப்⁴ரம-
ப்⁴ரமர-யுவதி-ஶ்ரேணீ-வேணீயுதே மணிமண்ட³பே ।
தருணிம-லஸத்³க³ர்வே ஶர்வே விஹாரிணி மாம் விநா

விஷம-விஶிகா²தீ⁴நம் தீ³நம் மநோ ந விநோத்³யதே ॥ 4॥

ஷஷ்டா²ஷ்டபதீ³

Ashtapadi 6

காம்போ³ஜீ-ராகே³ண கீ³யதே । மிஶ்ரசா²ப் தால: ।
க⁴டய மயா ஸஹ ஸகி² ஶஶிபூ⁴ஷம் ।
நவநவ-பா⁴வ-விஶேஷ-மநோஹரயா த்⁴ரு’த-மந்மத²-வேஷம் ॥த்⁴ருவம் ॥
பரிணய-மண்ட³பம்-உபக³தயா த³ரவலித-த்³ரு’ஶா மத³யந்தம் ।
ருசிராஙுலி-த்⁴ரு’த-கரதலயா நக²ஶிரஸா ம்ரு’து³ விலிக²ந்தம் ॥ 1॥
அவிரல-வர்ஷித-மௌக்திகயா த³ரஹஸிதோல்லஸத்³-அநுமோத³ம் ।
மணிரணிதோஜ்ஜ்வல-நூபுரயா த்³ரு’ஷத்³-ஆரோபித-ம்ரு’து³-பாத³ம் ॥ 2॥
பரிசய-ஸங்க³த-தநு-லதயா ஶ்ரிதகு³ருகுச-லிகுசாபோ⁴க³ம் ।
ஸரஸ-கரக்³ரஹ-புலகிதயா ஸ்மர-சகிதோத³யத்³-அநுராக³ம் ॥ 3॥
கேலிக்³ரு’ஹம் நிஶி பா⁴ஜிதயா ரதிஸுக²-ரசநே ரஸயந்தம் ।
கரயுக³-பிஹித-பயோத⁴ரயா மணிகாஞ்சீம் விஶ்லத²யந்தம் ॥ 4॥
நயந-நிவாரித-ஸாஹஸயா நக²-விகஸி-ஸுகலாஜாலம் ।
அமித-மத³ந-மத³-பரவஶயா த்³ரு’ட⁴-பரிரம்ப⁴ண-ப³ஹுலீலம் ॥ 5॥
ஸுரத-ஸுகா²லஸ-லோசநயா க்ரு’த-மது⁴ராத⁴ர-ரஸபாநம் ।
கி²ந்ந-கபோல-குசஸ்த²லயா நவ-நிது⁴வந-குதுக-விதா⁴நம் ॥ 6॥
விலுலித-குந்தல-குண்ட³லயா கர-லாலித-குச-கலஶாந்தம் ।
விலஸித-வீராயித-கலயா த³ர-முகுலித-ஸரஸ-த்³ரு’க³ந்தம் ॥ 7॥
உபரத-கலரவ-கூஜிதயா சிர-பரிசித-ஹ்ரு’த³யம்-உதா³ரம் ।
ஶ்ரமஜல-பி³ந்து³-பரிஷ்க்ரு’தயா ஸ்ம்ரு’த-ஹாலாஸ்ய-வந-விஹாரம் ॥ 8॥
ஶ்லோகாநி
ஆயாந்த்யா கநகாப்³ஜிநீ பதி² மயா ஸாகூதம்-ஆலோகிதே
தே³வே நிர்ஜர-காமிநீ-பரிஷதி³ ப்ரத்யக்³ர-லீலா-ரஸம் ।
ஸத்³ய:ஸ்வித்³யத்³-உர:ஸ்த²லம் ஸசகித-வ்யாபரிதார்தே⁴க்ஷணம்
ஸவ்யாஜ-ஸ்மயமாந-வக்த்ர-கமலம் வைலக்ஷ்யம்-ஆலக்ஷ்யதே ॥ 5॥

உத்³யத்³-வேக³வதீதரங்க³-நிகர-வ்யக்தாநுபூர்வ்யா ஸ்ப்ரு’ஶந்-
ரோமாஞ்சம் ஜநயந்-கத³ம்ப³-முகுலோல்லாஸோபலம்ப⁴-க்ரமாத் ।
ப்⁴ரு’ங்கீ³-கோக-கபோத-கோகில-ரவைர்-ஆஶாந்தரம் பூரயந்-
ப³ந்து⁴ர்-க³ந்த⁴வஹஸ்தநந்த⁴ய இஹ ப்ரத்யஙக³ம்-ஆலிங்க³தி ॥ 6॥
ப்ராந்த-ப்⁴ராந்த-த்³ரு’க³ந்த-லீல-முதி³த-ப்⁴ரூ-வல்லரீ-சாபலம்
சிந்தா-நிஶ்சல-கர்ணபூரம்-அஸம-ப்ரஶ்நோத்தர-ப்ரக்ரியம் ।
ஆகல்யாநதி-கௌதுகம் ஸுரவதூ⁴-பி³ப்³வோக-ஜாத-ஸ்ப்ரு’ஹம்
பா⁴வை:கைரபி ஶங்கர: ப்ரதிலதாகே³ஹம் பரிக்ராமதி ॥ 7॥
ஸ்மரோபதே³ஶ-ஸ்ம்ரு’த-பா⁴வ-ப³ந்தா⁴ம்
தடாதகாம் வேக³வதீ-தடேஷு ।
அந்விஷ்ய ரத்²யாஸு லதா-க்³ரு’ஹேஷு
ரஸாலமூலம் கி³ரிஶ:ஸிஷேவே ॥ 8॥

ஸப்தமாஷ்டபதீ³

Ashtapadi 7

பூ⁴பால-ராகே³ண கீ³யதே । மிஶ்ரசா²ப் தால: ।
ஶிவ ஶிவ வஸந்த-ஸமயே ஸாது⁴நா விரஹேண । (த்⁴ருவம் ॥
தாம்-அவாப்ய விநோத³யாமி கதா³ மநோ மத³நேந ।
தாபகாரிதயாபி⁴யாதிரிவாத்³ய யோ மம தேந ॥ 1॥
தாம்-அபி⁴ந்ந-தநும் பி³பே⁴ம்ய்-அது⁴நா ஹ்ரு’தி³ ப்ரணிதா⁴தும் ।
ஜந்மபூ⁴மி-க³தாம் ஸ்மரோ ப³ஹு பா³த⁴யேந்-மத³ஹேதும் ॥ 2॥
பா⁴வசித்ர-விலேக²நே கலயே கத²ம் கர-பல்லவம் ।
தத்கலா அபி மாநிநீவ ந ஸாக³ஸோ விஷயா த்⁴ருவம் ॥ 3॥
தாம் வியோக³-க்ரு’ஶாம் விதா⁴ய வ்ரு’தா² யதா³சரிதம் மயா ।
தத்ப²லாநி விவ்ரு’ண்வதே கிமு கோகிலா மத³ஸூயயா ॥ 4॥
கோப-ரக்த-த்³ரு’ஶேவ கோக-நதே³ந வேக³வதீ-க்ஷதே ।
கீர்ண-ஶீகரம்-உத்³யதோர்மிகரேண குப்யதி மத்க்ரு’தே ॥ 5॥
கிம் கரோமி கத²ம் வதா³மி ப⁴ஜாமி கம் மத³நாத்³ரு’தே ।
ஜீவிதா-வதி⁴ர்-ஆநதிர்-முஹுர்-அங்க³ஜாய த⁴நுஷ்மதே ॥ 6॥

ஹந்த க்ரு’ந்ததி சிந்தயா தநும்-ஆத்மபூ⁴ரிவ மாநஸம் ।
தாம்-உபேத்ய க்ரு’த-வ்யதா²ம்-அபி⁴நேதும்-ஏநம்-அநாக³ஸம் ॥ 7॥
தாம்-அஹம் ப்ரதிபத்³ய ஸத்வரம்-ஆத்த-ரம்ய-விலாஸிநீம் ।
ரஞ்ஜயாமி கதா³ ரதௌ ஹாலாஸ்ய-ஸௌத⁴-நிவாஸிநீம் ॥ 8॥
ஶ்லோகாநி
தவவிமதம்-அபாஸ்தம் வஹ்நிநேத்ரம் நிடாலே
ஸபதி³ த³ஹதி சேந்-மாம் மந்மத² த்வச்-ச²ராக்³நி: ।
அபஹ்ரு’த-நிஜரேகே² வம்ஶரத்நா-பராதி⁴ந்-
அஹஹஹிம-மயூகோ² து:³ஸஹம் கிம் ந குர்யாத் ॥ 8॥
புரா ஸாரங்கா³க்ஷ்யா விவித⁴-ரஸ-பா⁴வைர்-உபசிதோ
வியோக்³-ஏர்ஷ்யா-க்ரோதா⁴த்-ஸபதி³ மத³நோ மாம் வ்யத²யது ।
கடோ²ர-ஶ்ரீர்-அந்தர்-த³ஹந-துஹிநாஸார-தரலா
த³ஶாயாம்-அஸ்யாம் மே ப³த முகுட-பூ⁴ஷாபி விமதா ॥ 9॥
பா³ணைஸ்தே மது⁴-ஸம்ஸ்க்ரு’தைர்-அவிரஹீ வத்⁴ய: கத²ம் ஸ்யாத்³-அத:
ஸ்வாந்தம் ப்ராப்ய மநாக்³-அநார்ய சலயந்-த⁴த்ஸே த³ஶாம்-ஈத்³ரு’ஶீம் ।
ஶ்ரீசேதோப⁴வ பா⁴வய த்ரிஜக³தாம் ஸம்மோஹகம் த்வாம் விநா
தே³ஹார்த⁴-ப்ரதிபந்ந-மூர்திமபி தாம் கோ வா வியோக்தா மயா ॥ 10॥
த்³ரு’ஶ்யம் ஸர்வமபி ப்ரியே தவ வபு: ஶ்ராவ்யம் வசஸ்-தாவகம்
ஸ்ப்ரு’ஶ்யம் த்வத்குச-கும்ப⁴-யுக்³மமபி ச க்⁴ராதவ்யம்-ஆஸ்யம் தவ ।
ஆஸ்வாத்³யம் ச தவாத⁴ரா-ம்ரு’தமபி த்⁴யேயம் த்வத்³-ஆலிங்க³நம்
ஸர்வம் த்வந்-மயமேவ கோ நு விரஹ: கா வா நியோக³-வ்யதா² ॥ 11॥
அம்போ⁴ருஹம் வத³நம்-உத்பலம்-ஈக்ஷணம் ச
சூத-ப்ரவாலம்-அத⁴ரம் லிகுசாவுரோஜௌ ।
சாம்பேயதா³ம வபுர்-ஆத³த⁴தீ வநஶ்ரீர்-
ஏஷா தநோதி குதுகாநி தடாதகேவ ॥ 12॥
ஆமோதை³ர்-மது⁴மேது³ரைர்-அலிகுலைர்-ஆரப்³த⁴-சாரு-ஸ்வநை:
ஸோத்கண்டை:² கலகண்ட²-கண்ட²-ரணிதை: ஶீதைஶ்ச வாதாங்குரை: ।
நீதோ ஹந்த வநாத்³-வநாந்தரம்-அஸௌ த்³ரு’ஷ்ட்வா ச தத்ரோத்தரம்
ஹாலாஸ்யம் நவரத்ந-ஸௌத⁴ம்-அக³மத்³-பா³லேந்து³-சூடா³மணி: ॥ 13॥

மது⁴ரா-நக³ரோபாந்த-ரத்ந-ஸௌத⁴-விஹாரிணம் ।
ஜகா³த³ மீநநயநா-ஸகீ² கர்பூர-ஸுந்த³ரம் ॥ 14॥

அஷ்டமாஷ்டபதீ³

Ashtapadi 8

ராஜஸுதா ரதிரூபா ஶிவ
சந்த³ந-மலய-ஸமீர-ஸுதா⁴கர-விரசித-ஶதகு³ண-தாபா । (த்⁴ருவம் ॥
பஶ்யதி ந கிமபி த்³ரு’ஶ்யம்-உதா³ஸ்தே விஶதி விஷாத³ம்-அவார்யம் ।
ஶங்கர தாவக-விரஹ-விசாரே சஞ்சதி முஞ்சதி தை⁴ர்யம் ॥ 1॥
கநக-ஸரோஜ-ரஜோப⁴ர-தூ⁴ஸரமபி தநயாக்ரு’த-ஹம்ஸம் ।
ப⁴ஸித-திரோஹித-பாவகமிவ ஸம்ஸ்ப்ரு’ஶ்ய க்ஷிபதி நதாம்ஸம் ॥ 2॥
பா²ல-விலோசந ப²ணிபதி-கங்கண க²ண்டி³த-சந்த்³ர-லலாம ।
அநல-ஶரீர கிராத-வரேதி ச ஜபதி ஸதா³ தவ நாம ॥ 3॥
நவக⁴நஸாரை ருசிர-ஶரீரம் ரசயதி ம்ரு’க³மத³-கண்ட²ம் ।
நிஜ-ஶஶிகலயா கலித-வதம்ஸம் ஶ்லிஷ்யதி லஸத்³-உபகண்ட²ம் ॥ 4॥
த்⁴யாயதி கிஞ்சந விலிக²தி கிஞ்சந குப்யதி ஜநம்-உபயாந்தம் ।
துஷ்யதி விஜநே க்ஷணமபி ஶுஷ்யதி ஸ்ம்ரு’தம்-அநபேக்ஷ்ய ப⁴வந்தம் ॥ 5॥
க்ஷணமிவ மரகத-க்³ரு’ஹம்-அதி⁴ஶேதே க்ஷணமிவ நலிநீ-பத்ரம் ।
க்ஷணமபி கத³லீவேதீ³பா⁴க³ம் பாரத³-தரல-சரித்ரம் ॥ 6॥
காம-ஶராநல-கவசிதமபி நிஜ-ஜீவ-குஸும-ம்ரு’து³-ப³ந்த⁴ம் ।
த்⁴யாநரஸேந முஹு: பரிரக்ஷதி ஶங்கர ப⁴வத்³-அநுப³ந்த⁴ம் ॥ 7॥
அலஸ-விலோசநம்-அங்குரித-ஸ்மிதம்-அநிதர-பரிசித-தா³ஸ்யம் ।
அமித-குதூஹலமிஹ வாஞ்ச²தி தவ ஹாலாஸ்யேஶ ரஹஸ்யம் ॥ 8॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு
சது:ஷஷ்டி-லீலாஸங்க்³ரஹே கீ³தஸுந்த³ரே த்³விதீய:ஸர்க:³ ॥

த்ரு’தீய:ஸர்க:³

Sarga 3

ஶ்லோகாநி
த்³ரு’ஷ்டிம் வஸ்துஷு ந ப்ரசோத³யதி ஸா த்³ரு’ஷ்டாநி நாபேக்ஷதே
ஸாபேக்ஷாணி ந சாத³தா³தி ந ததா² த⁴த்தே க்³ரு’ஹீதாந்யபி ।
ஸுப்தேவ ப்ரதிபோ³தி⁴தேவ விமதேவாப்தேவ பீ⁴தேவ ச
ப்ரத்ய்த்பந்ந-ப³லேவ தே விரஹிணீ ப்ரத்யாஶயா ப்ராணிதி ॥ 1॥
சித்ரே த்வாம் சிர-நிர்மிதம் புநரபி த்³ரஷ்டும் ந ஶக்நோதி ஸா
கந்த³ர்ப்-ஆக்ரு’தி-ஶங்கயா ஶஶிப⁴யாந்-நாத³ர்ஶம்-ஆலோகதே ।
கிம் வக்ஷ்யே விரஹே தவ ப்ரமதி²தா நிர்வேக³-ஶங்கா-ஶதைர்-
அங்கா³நாமபி ஸௌரபை⁴ர்-அபக்ரு’திம் ஜாநாதி மீநேக்ஷணா ॥ 2॥

நவமாஷ்டபதீ³

Ashtapadi 9

தே³ஶாக்ஷிராகே³ண கீ³யதே । மிஶ்ரசா²ப் தால: ।
அம்பி³கா ஜக³த³ம்பி³கா
ஜக³தாம்-அதி⁴நாயிகா ॥ த்⁴ருவம் ॥
ஶரத்³-அம்ரு’த-கிரண-ஶுப்⁴ரம்-உதா³ரம் ।
விரஹோசிதமிவ வஹதி ஶரீரம் ॥ 1॥
ஶிரஸி கரோதி ஸுதா⁴கர-கலிகாம் ।
ஸுமஶர-சீடீமிவ ப⁴ய-ஜநிகாம் ॥ 2॥
ரவிகிரணாருணமபி ச கபர்த³ம் ।
வ்ரதமிவ வித³தா⁴த்யலகவிமர்த³ம் ॥ 3॥
கர-விவலித-சந்த்³ரகலா-கு⁴டிகா ।
ஜபதி கிமபி தவ ஸுக²ஸங்க⁴தடிகா ॥ 4॥
கரத்⁴ரு’த-புஸ்தகம்-ஏதி ஸமோத³ம் ।
ஸரஸ-கவிதயா கமபி விநோத³ம் ॥ 5॥
ஹிமகிரணோபல-தநுரிவ ஶஶிநா ।

ப⁴வதா கிரது ஸுதா⁴-ரஸ-மது⁴நா ॥ 6॥
அலமிஹ மந்மத²-விக்ரம-விதி⁴நா ।
பரம்-உபயாஹி புரேதி ஸுவசநா ॥ 7॥
மநஸி வசஸ்யபி வபுஷி வஸந்தம் ।
ப்ரத²யதி ஹாலாஸ்யேஶ ப⁴வந்தம் ॥ 8॥
ஶ்லோகாநி
விமோஹிதாம் விஸ்ம்ரு’த-பா³ல-லீலாம்
வியோக³-தீ³நாம்-அம்ரு’தாம்ஶு-மௌலே ।
ஸஞ்ஜீவய த்வம் ஸரஸாங்க³-ஸஙாத்³-
அநங்க³தே³வே ஶபதோ²ऽந்யதா² தே ॥ 3॥
வ்யாப்தா ஶீதகர-த்விஷேவ தரலா தஸ்யாஸ்-தநு: பாண்ட³ரா
ஸங்க்ராந்தம் ஸ்மர-கார்முகைரிவ முக²ம் கர்ணாந்த-முக்³தே⁴க்ஷணம் ।
ஹ்ரு’த்வா தை⁴ர்யம்-உபாக³தோ ப³ஹிரிவ ஶ்வாஸாநிலோ வேக³தஶ்-

சைதந்யம் த்வயி கூ³ஹிதம் விஷத⁴ரே நாத்³யாபஹர்தும் க்ஷம: ॥ 4॥
அபி வபுஷி ஸமர்பிதார்த⁴பா⁴கா³
தவ புரபா⁴க³-நிகூ³ஹநோத்ஸுகா யா ।
பருஷ-விரஹிணீ கத²ம் நு ஸைவ
ஜ்வலத³-ஸமேஷு-ஶராநலம் ஸஹேத ॥ 5॥
இஹ மணி-ஸத³நே வஸாமி தஸ்யா
ஜ²டிதி ஸமாநயநே ஸகி² த்வரேதா:² ।
இதி ஶிவ-வசஸா க்ஷணாத்³-உபேதா
தரல-த்³ரு’ஶம் புநராஹ தாம் வயஸ்யா ॥ 6॥

த³ஶமாஷ்டபதீ³

Ashtapadi 10

ஆநந்த³பை⁴ரவீ ராகே³ண கீ³யதே । ஆதி³தால: ।
கி³ரிஜாதே புர-வைரீ
மஜ்ஜதி விபுல-விஷாதே³ । த்⁴ருவம் ॥
க³ரமிவ நவக⁴நஸாரம் க³ணயதி சகிதேந ।

gItasundarammUlam.pdf 13



கீ³தஸுந்த³ரம் மூலம்

ரவிமிவ ரஜநீகரம் ப்ரணமதி ப³ஹு விநயேந ॥ 1॥
ரிபுமிவ நிஜ-ஹித-லோகம் கலயதி கருணேந ।
கி³ரிமிவ ம்ரு’க³ஶாவகம் விசரதி சிர-சலிதேந ॥ 2॥
வநமிவ மணி-க்³ரு’ஹ-ஜாதம் ப்ரத²யதி ஶ்வஸிதேஷு ।
மணிமிவ கர-சாலிதம் விசரதி த்வாம் விபிநேஷு ॥ 3॥
ஶுசிமிவ கிஸலய-ஜாலம் ஶமயதி ஸலிலேந ।
ஶட²மிவ மலயாநிலம் ப்ரஶபதி ஸஹ ஶபதே²ந ॥ 4॥
அதி⁴வபுர்-உத³யதி தாபே த்யஜதி சந்த்³ர-லலாம ।
நிநத³தி வந-மது⁴பே ஶ்லத²யதி த்⁴ரு’த-ஸுமதா³ம ॥ 5॥
விலஸதி து⁴ரி ஹாலாஸ்யே நயநஸுக²ம்-உபைதி ।
ஸ்பு²ரதி விரஹ-ரஹஸ்யே ஸீத³தி ருஜம்-உபயாதி ॥ 6॥
ஶ்லோகாநி
த³த்தா ஜீவ-கலா ரதி-ப்ரணயிநே யத்ர த்வயா முக்³த⁴யா
தஸ்மிந்-நீப-பராக³-பாடலதரே மாணிக்ய-ஸிம்ஹாஸநே ।
பஶ்யந்-உத்ஸுகம்-அந்தராந்தரசலந்-நேத்ராஞ்சலைஸ்-த்வாமிவ
ஸ்வாமீ தாவக-யாவகாருண-த³ரஸ்மேராத⁴ரம் த்⁴யாயதி ॥ 7॥

ஏகாத³ஶாஷ்டபதீ³

Ashtapadi 11

கேதா³ரகௌ³லராகே³ண கீ³யதே । ஆதி³தால: ।
நீப-வநாந்தே மது⁴ரோபாந்தே நிவஸதி ராஜ-கிரீடீ ।
சதுரே தாத்³ரு’ஶ-நவரஸ-ரஸிகம் ஸுக²யதி நாந்யவதூ⁴டீ ॥த்⁴ருவம் ॥
தருண-ஶஶாங்கம் ம்ரு’க³மத³-பங்கம்
தவ ஶிவக்ரு’தம்-அபஹாரம் ।
ஸகி² பரிஶீலய ஸபதி³ விலோகய
கு⁴முகு⁴மிதம் க⁴நஸாரம் ॥ 1॥
சஞ்சத்³-அபாங்க³ம் சதுர-குரங்க³ம் நடயதி கர-கமலேந ।
ஸ்மரதி தவாலஸ-வலித-ஸஸாத்⁴வஸ-நயந-விலாஸமநேந ॥ 2॥

நயதி ஸமீரம் குவலய-ஹாரம் பரிணத-முகுல-கலாபம் ।
நவஹிம-ஸலிலம் மலயஜம்-அதுலம் க⁴டயதி ஶயந-ஸமீபம் ॥ 3॥
மத³ந-கலம்ப³ம் தவ ச விலம்ப³ம் ந ஹி ஸஹதே புரவைரீ ।
தவ ஶிகி²-சந்த்³ரக-ருசிர-நவாம்ஶுக-பரிமல-விஸரவிஹாரீ ॥ 4॥
சலதி வதம்ஸே ஶ்ரயதி ச ஹம்ஸே ம்ரு’து³க³திம்-அநுஸர தீ⁴ரம் ।
ஶ்ருதிஸுக²-ரசநம் கரஶுக-வசநம் லாலய பதி²ஸுகுமாரம் ॥ 5॥
த³லதி நிசோலே க³லதி து³கூலே த்³ரு’ட⁴-பரிரம்ப⁴ண-ஶீலம் ।
ரமய விஶங்கம் ரசித-நகா²ங்கம் ஶிவம்-அத⁴ராம்ரு’த-லோலம் ॥ 6॥
ஸம-ரதி-ஸரஸம் ஶிவம்-அதிரப⁴ஸம் ஸுக²-ஶயிதம் குசபா⁴ரே ।
க்ரு’தமணி-ரணிதம் விலஸித-மணிதம் ரஞ்ஜய நவஸுக²ஸாரே ॥ 7॥
மத³ந-நிதா³நம் மத³-கல-கா³நம் ரஹஸி நிவேத³ய லாஸ்யே ।
ஸகி² மணி-ஸத³நே ஸரஸிஜ-வத³நே ப⁴ஜ தம் நவஹாலாஸ்யே ॥ 8॥
ஶ்லோகாநி
கிஸல-சலிதம் கீராலாபம் புரோ ந ஸமீஹதே
லலித-வலித-க்³ரீவம் ஸாஸ்ரம் தி³ஶோ முஹுர்-ஈக்ஷதே ।
கலயதி கரே வக்த்ராம்போ⁴ஜம் தவாக³ம-ஸம்முக²ம்
க்³லபயதி வநம் கா³ட⁴-ஶ்வாஸை: ஶிவே ரமணஸ்-தவ ॥ 8॥
அஸ்தம் சண்ட³-கரஸ்ய வீக்ஷ்ய விமுகோ² தே³வ: ப்ரதீக்ஷ்யாந்தரே
காந்த்யா தேஷு நராவ்ரு’தம் ஜக³தி³தி ப்ரீணாதி ஸந்த்⁴யாருணே ।
த்⁴வாந்தம் கா³ட⁴மிதி ப்ரமுக்³த⁴-கரணோ பூ⁴ய:கலாம்-ஐந்த³வீம்
ஸம்பா⁴வ்ய ப்ரணயார்பிதாம் தவ தநு-ஜ்யோத்ஸ்நாமபி ஶ்லாக⁴தே ॥ 9॥
ஸஞ்சாரஸ்-திமிரஸ்ய முக்³த⁴-தருணீம்-ஆராஹவ-ப்ரக்ரியா-
ஸார-க்²யாபக-ஸூத்ரதா⁴ர இவ ஹி வ்யக்³ராபி⁴ஸார-க்ரம: ।
ஸத்யஸ்மிந்-த்³ரு’ஶி ப³த்³த⁴-புஷ்ப-த⁴நுஷோ யூநோர்-அபாரம் ரஹ:-

ஸம்லாபை:ஸஹ ஸம்ப்⁴ரமை:ஸஹ ரதாரம்பை:⁴ ஸஹாலிங்க³நை: ॥ 10॥
இத³மிஹ தடம் ஹேமாப்³ஜிந்யாஸ்-ததோ நவசம்பக:
குரவக-தரும் வாமே க்ரு’த்வா ரஸாலம்-உபாஶ்ரித: ।
தத³நு நிகடே த்³ரஷ்டும் ஶக்யாம்-உபேத்ய ஸ ஸம்ப்⁴ரமாத்-
ஸுத³தி ப⁴வதீம் கா³டா⁴ஶ்லேஷைர்-நயேந்-மணிவேதி³காம் ॥ 11॥

அய தாம் கு³ரு-குச-தாந்தாம்
க³மந-ஶ்ராந்தாம் நிதம்ப³-பா⁴ரேண ।
த்³ரு’ஷ்ட்வா நிகுஞ்ஜ-ஶயிதாம்
தச்சரிதம் ப்ராஹ ஶங்கராய ஸகீ² ॥ 12॥

த்³வாத³ஶாஷ்டபதீ³

Ashtapadi 12

தே³வ விபோ⁴ மஹாதே³வ விபோ⁴
த்வயி சிரஸக்தா பாண்ட்³யஸுதா ॥த்⁴ருவம் ॥
கத²மபி கதிபய-பத³ம்-அநுசலிதா ।
கு³ருகுச-ஜக⁴ந-ப⁴ரேண விவலிதா ॥ 1॥
ஶ்வஸிதி ந ஸௌரப⁴-மிலத்³-அலி-பீ⁴தா ।
ந சலதி மலய-ஸமீர-விதூ⁴தா ॥ 2॥
க³ணயதி கிமபி மநோரத²-ஜாலம் ।
ஹஸதி விநிந்த³தி விப⁴வம்-அவேலம் ॥ 3॥
முஹுரபி கலயதி மண்ட³நம்-அமிதம் ।
தி³ஶி தி³ஶி கிரதி த்³ரு’ஶம் ஸஹ-சகிதம் ॥ 4॥
திமிராக³தமிவ தத்ரப⁴வந்தம் ।
கா³யதி ஸூசித-வாஸ-க்³ரு’ஹாந்தம் ॥ 5॥
ப⁴வத்³-அபி⁴ஸார-விலோகந-குதுகம் ।
ஸப²லயதரலித-சந்தி³ர-கலிகம் ॥ 6॥
அபசித-ம்ரு’து³ல-ரஸால-கிஸாலா ।
ரசயதி ஶயநம் ரதிஸுக²-லோலா ॥ 7॥
ஜீவதி ஸா தவ புராக்ரு’த-கலயா ।
ஹாலாஸ்யே ப⁴வத்³-அர்பிதா-த⁴ர-ஸுத⁴யா ॥ 8॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு
சது:ஷஷ்டி-லீலாஸங்க்³ரஹே கீ³தஸுந்த³ரே த்ரு’தீய:ஸர்க:³ ॥

சதுர்த:²ஸர்க:³

Sarga 4

ஶ்லோகாநி
அசிரம்-அபி⁴ஸர த்வம் ப்ரீணய ப்ராண-காந்தாம்
த்வத³த⁴ர-மது⁴-லோலா காதரா ஸா வியோகே³ ।
சலிதும்-அநவகாஶா முத்³ரிதா மோஹகோஶே
க³ணித-ரஜநி-ஶேஷா ப்⁴ரு’ங்க³-யோஷேவ கி²ந்நா ॥ 1॥
அபி சிரயஸி சேத்த்வம் பா⁴வஜம் வா ருஜம் வா
பரிஹர பரமேஶ ப்ராணிதும் ப்ரேயஸீ தே ।
பரிசய-ஸரஸாநாம் ஸா ஸகீ²நாம் வியோகே³ऽப்ய்-
அநுகலயதி தாபம் கிம் புந: ப்ராண-ப³ந்தோ: ⁴ ॥ 2॥
அத்³யைவ ஹந்த குஸுமாயுத⁴-ஜைத்ர-யாத்ரா
விஸ்தாரிதா பட-குடீ மகராங்கிதேவ ।
ஆலோக-பீ⁴த-ஸகலாரி-கலா த³ஶாபி⁴ர்-
ஆப³த்³த⁴-ரஶ்மிர்-உதி³தா ஹரிணாங்க-மூர்தி: ॥ 3॥
தபதி தநும் ஹிமமாநௌ
விரஹ-க்ரு’ஶாநௌ ச த³ஹதி ப³ஹுபீ⁴தா ।
அவிரலித-பா³ஷ்ப-பூரம்
ஶோகம்-அதீ⁴ரம் விதேநே ஸா ॥ 4॥

த்ரயோத³ஶாஷ்டபதீ³

Ashtapadi 13

ஆஹரிராகே³ண கீ³யதே । ஜ²ம்பாதால: ।
கிம் கரோமி கத²ம் ஸஹே
விப²லித-கடோ²ர-ஜீவிதாஹம் ॥த்⁴ருவம் ॥
அதி-பருஷ-காமஶரம்-அநுஸரதி ஹிமகரே ।
ரதி-குதுகம்-அபராஸு நயதி ஶிதி-கந்த⁴ரே ॥ 1॥
அபி தமஸி மம வஸதிரிவ விபிந-கௌமுதீ³ ।
கி³ரிஶ-மதிரிவ ப³ஹுல-குஸும-வந-ஷட்பதீ³ ॥ 2॥

அநுஶோச்ய ப³ஹு கே²த³யதி சக்ரவாகீ ।
நீலகண்ட²தயேவ நடதி கேகீ ॥ 3॥
தநுமிவ ஹி ஶோஷயதி பூ⁴ஷண-கத³ம்ப³ம் ।
கலயதி ச பரவஶே கி³ரிஶே விட³ம்ப³ம் ॥ 4॥
ஸுரலோக-வநிதாபி⁴ர்-அபி யத்³-அநுயாதம் ।
பா⁴வி ஶல்யம் ததி³ஹ மம ஹ்ரு’தி³ நிகா²தம் ॥ 5॥
அதிவிரஹி-வபுர்-இத³ம் கிமிதி த்⁴ரு’த-சேதநம் ।
அநுப⁴விஷ்யதி கிம் நு விமுக² வ்ரு’ஷ-கேதநம் ॥ 6॥
அநுசலித-சந்த்³ரகலம்-அநுவலித-கந்த⁴ரம் ।
ஸ்பு²ரதி மம மாநஸம் ஸ்பு²ரித-மது⁴ராத⁴ரம் ॥ 7॥
மத³ந-ஶஶி-மலய-கி³ரி-பவந-வைரஸ்யம் ।
ஜித்வா கதா³ யாமி நவ்ய-ஹாலாஸ்யம் ॥ 8॥
ஶ்லோகாநி
தே³வ: புஷ்பவநே விலாஸ-ரஸிக: கிம் ஹேமநாதா²ரத:
கிம் வா ஸார-தரேண ப⁴த்³ர-வநிதா-கா³நேந ஸம்மோஹித: ।
யத்³வா வைஶ்யஸுதா-கர-க்³ரஹ-ஸுகா²ந்நேஷ்டே நிவ்ரு’த்யை குத:
ஸாரஜ்ஞ: ப்ரணயீ யுவா ஸமரஸோऽப்யத்³யாபி நைவாக³த: ॥ 5॥
அதா²நுநேதும் ஶஶிக²ண்ட³-சூட³ம்
சிராத்³-அலப்³தா⁴-வஸராம்-உபேதாம் ।
ஸகீ²ம் விலோக்ய ப்ரியம்-அந்யகாந்தா-
வஶீக்ரு’தம் து³ஷ்டம்-இவாஹ கௌ³ரீ ॥ 6॥

சதுர்த³ஶாஷ்டபதீ³

Ashtapadi 14

காபி நவலலிதா வஶயதி ஶிவம்-அங்க³ஜ-பாலிதா ॥த்⁴ருவம் ॥
மத³ந-மதோ³தி³த-வத³ந-விகாஸா ।
ரதிஸுக²-லாலஸ-நயந-விலாஸா ॥ 1॥
த³ரஹஸித-ஸ்பு²ரிதாத⁴ர-பி³ம்பா³ ।

தருணிம-மத³-மத்த-விதத-நிதம்பா³ ॥ 2॥
ஸரப⁴-ஸபரிரம்ப⁴-கு³ம்பி²த-புலகா ।
சிர-பரிஶீலித-நக²-த³ந்த-கலிகா ॥ 3॥
ஸகுதுக-ஸமரஸ-கேலி-கலாபா ।
குச-கும்ப⁴-கௌஸும்ப⁴-கலித-விலேபா ॥ 4॥
நவ-மத³நாஹவ-ஸம்ப்⁴ரு’த-லீலா ।
மணி-குண்ட³ல-பி³ம்ப³-சும்பி³-கபோலா ॥ 5॥
ஷே ஏந்ஜோய்ஸ் ஏவேர்-நேவ் பஸ்ஸிஓநதே ஸ்போர்த்ஸ், து³ரிந்க்³ வ்ஹிச் தே² ஏஅர்-
ரிந்க்³ஸ் கிஸ்ஸ் ஹேர் சீக்ஸ்। (5॥
காஞ்சீ-மணி-ரணிதோசித-மணிதா ।
ஸ்மர-ஸமரோத்³த⁴த-நடந-விவலிதா ॥ 6॥
சல-த³லகாஹத-கர்ண-ஶிரீஷா ।
த³ர-மீலிதேக்ஷண-த³ர்ஶித-தோஷா ॥ 7॥
ப்ராணப்ரியாஸீதி கதி²த-மநோஜ்ஞா ।
ஹாலாஸ்ய-புர-வாஸ-ரசித-ப்ரதிஜ்ஞா ॥ 8॥
ஶ்லோகாநி
காந்த: கந்து³க-கே²லத்³-அங்க்⁴ரி-கமல-வ்யத்யஸ்த-ந்ரு’த்ய-க்ரமை-
ராக:³ஸ்வீயம்-அபாகரிஷ்ணுரபி ஹா திஷ்டே²த மஹ்யம் கதா³ ।
ஔத்ஸுக்யாத்³-அநுரஞ்ஜநாத்³-அநுபத³ஸ்பர்ஶாத்³-அநுப்ராப்ய மாம்-
ஆஶ்லிஷ்யேத்³-அநுலாலயேத்³-அநுவதே³த்³-ஆநந்த³யேத்³வா கதா³ ॥ 7॥
மந்தோ³ நிந்த³து சந்த³நாசல-மருத்³-வ்யாலீவ கேலீஶுகீ
காந்தோऽருந்துத³-வாசம்-உச்சரது ஹா காமோऽபி பீ⁴மாயதாம் ।
கிம் வக்ஷ்யாமி கத²ம் கடோ²ர-விரஹே ஸந்தப்ததயா யந்மயா
ஶீதாம்ஶுர்-மம ஜந்ம-வம்ஶ-கு³ருரப்ய்-அத்³யைவ வைராயதே ॥ 8॥
அத்ராந்தரே புஷ்ப-வநாபி⁴ஸாரே
ஸௌந்த³ர்யம்-அந்யாத்³ரு’ஶம்-ஆவஹந்தீம் ।
கைவர்த-கந்யாம் சகமே புராரிர்-
இத்த²ம் ஸகீ² ப்ராஹ ஸுமீந-நேத்ராம் ॥ 9॥

பஞ்சத³ஶாஷ்டபதீ³ ।
Ashtapadi 15

முகா²ரிராகே³ண கீ³யதே । மிஶ்ரசா²ப் தால: ।
யததே குஸுமாயுத⁴-ஸமரே
மது⁴ர-ஸுதா⁴ம்ஶுர்-அது⁴நா ॥த்⁴ருவம் ॥
ஜித-மணி-முகுரே ஸ்மித-புர-ருசிரே காமிநீ-க³ண்ட³-தலே ।
க⁴டயதி வத³நம் ஸவிலாஸ-மத³நம் விது⁴மிவ ஸுதா⁴-மண்ட³லே ॥ 1॥
ஶிதமுக²-ரசநே ரமணீ-ரஶநே ஶுகதுண்ட³-ஶிக²ரோபமே ।
நவநவ-மது⁴ரம் ஜித-பி³ம்ப³ம்-அத⁴ரம் விதரதி ரதி-ஸம்ப்⁴ரமே ॥ 2॥
பரிசய-ப்ரு’து²லே கு³ருகுச-யுக³ளே மஞ்ஜுள-மகரீத³லே ।
ஸ்ரு’ஜதி விஶங்கம் ஸரஸ-நகா²ங்கம் மணிமிவ கநகாசலே ॥ 3॥
ரதிக³தி-சதுரே ரஶநா-முக²ரே கே²லதி ப்ரு’து²-ஜக⁴நே ।
பரிசித-நலிநே யமுநா-புலிநே ஹரிரிவ ருசிர-க⁴நே ॥ 4॥
சிகுர-விபா⁴க³ம் நயதி ஸராக³ம் லாவண்ய-பூர-பத²ம் ।
விலஸத்³-அகுடிலம் ஸிந்தூ³ர-படலம் ரவிமிவ திமிர்-ஆவ்ரு’தம் ॥ 5॥
ஸ்மர-சாப-தரலே ப்⁴ருகுடீ-யுக³ளே லோசந-கு³ண-ரஞ்ஜிதே ।
ஶ்ரித-பா²ல-ப²லகம் ம்ரு’க³மத³-திலகம் ஶரமிவ காமயதே ॥ 6॥
குசகி³ரி-வஹநே கசப⁴ர-நஹநே மத³யதி ப³ஹு மோத³தே ।
கா³யதி கீ³தம் ரதி-ஸுக²-ஜாதம் ந்ரு’த்யதி விவஶாயதே ॥ 7॥
உபவந-ஸவிதே⁴ ப்ரதிகல-விவிதே⁴ சும்ப³ந-ப³ந்த⁴-ஶதே ।
தரலித-சிகுரே தருணீ-நிகரே ஹாலாஸ்யபதீ ராஜதே ॥ 8॥
ஶ்லோகாநி
காஞ்சீ-சஞ்சல-கிங்கிணீ-கலரவை: கர்ணாம்ரு’தம் கல்பயேத்³-
வேணீ-ஸௌரப⁴-ஸம்பதா³ஸஹஜயா க்⁴ராண்ப்ஸிதம் பூரயேத் ।
பா⁴க்³யாநாம்-அதி⁴தே³வதா நயநயோ:ஸைவோபலப்⁴யேத வேத்ய்-
ஆஶாஸ்தே ஸ விஶங்கதே விவலதே த்வாம் வீக்ஷதே ஶங்கர: ॥ 10॥
ஆமோதோ³ ரதி-கௌஶலே ப³ஹுமதி: கந்த³ர்ப-ஸாரஸ்வதே

ஸௌஜந்யம் ம்ரு’து³-பா⁴ஷணே ஸகி² கத²ம் விஸ்மார்யதே மாயிநா ।
ஸ்தா²நே தூ⁴ர்த-ஶிகா²மணி:ஸ ரமதே த⁴ந்யாஸு வந்யாஸு வா
யாதாயாதத³யே ஸமாந-ஹ்ரு’த³யே சிந்தா து³ரந்தா மம ॥ 11॥

ஷோட³ஶாஷ்டபதீ³

Ashtapadi 16

யா ஸுகி²தா ஸகி² ஶம்பு⁴நா
யா ஸுகி²தா । (த்⁴ருவம் ॥
முகுட-க⁴டித-ஶஶத⁴ர-ஶகலேந ।
ந பி³பே⁴தி ஸா நவஹிம-ஸலிலேந ॥ 1॥
மது⁴ர-ஸமது⁴ரிம-லஸத்³-அத⁴ரேண ।
ந ஜஹாதி ஸா முத³ம்-அலி-நிகரேண ॥ 2॥
ஸஹகார-கிஸலய-ம்ரு’து³ல-ஶயேந ।
ந து³நோதி ஸா ஹ்ரு’தி³ மது⁴-ஸமயேந ॥ 3॥
த³ரஹாஸ-விகஸித-முக²மது⁴ரேண ।
ந தநோதி ஸா ஶுசம்-அதநு-ஶரேண ॥ 4॥
ம்ரு’க³மத³-ஸுரபி⁴த-வஸநாஞ்சலேந ।
ந த³தா⁴தி ஸா பரிப⁴வம்-அநிலேந ॥ 5॥
ப்ரதிகல-நவநவ-ஶுப⁴-ரசநேந ।
ந தநோதி ஸா ருஜமபி விஜநேந ॥ 6॥
ஸலலித-ஸமரஸ-ஸுவிஹரணேந ।
ந பி³ப⁴ர்தி ஸா ருஷம்-உபசரணேந ॥ 7॥
அநுரத-ஹாலாஸ்ய-புர-நிலயேந ।
ஸமுபைதி ஸா நவமணி-வலயேந ॥ 8॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு
சது:ஷஷ்டி-லீலாஸங்க்³ரஹே கீ³தஸுந்த³ரே சதுர்த:²ஸர்க:³ ॥

பஞ்சம:ஸர்க:³ ॥
Sarga 5

ஶ்லோகாநி
ந கிம் தே தா³க்ஷிண்யம் பவந ந கிம்-ஆமோத³-ஸமய:
ப்ரஸீத³ ப்ராணோऽஸி ப்ரணயிநம்-அநுப்ராபய மநாக் ।
ஶ்வஸந்தம் ஹா ஹந்தஜ்வலயஸி மநோஜாக்³நிம்-அது⁴நா
ஜக³த்ப்ராணஸ்யேத³ம் ப³த மலய-ப³ந்தோ⁴ கிம்-உசிதம் ॥ 1॥
கிஞ்சிச்-சலாபாங்க³-நிதே³ஶ-மாத்ரால்-

லீலாவதீநாம் குஶலம் விதா⁴து: ।
கந்த³ர்ப குத்ர்-ஆத்மபு⁴வஸ்-தவாபி
ஸம்ஹார-பாருஷ்யமித³ம் ப்ரஸக்தம் ॥ 2॥
நிர்வேத³-ஸங்கல்ப-விகல்ப-ஜாலைர்
நீத்வா கத²ஞ்சித்³-ரஜநீம் ப்ரபா⁴தே ।
ஸ்மராதுராபி ப்ரணமந்தம்-அக்³ரே
நவாக³ஸம் ஶங்கரம்-ஆஹ கௌ³ரீ ॥ 3॥
ஆலிப்தம் நிடிலே தவ ப்ரியதமா-ஸீமந்த-ஸிந்தூ³ரகம்
ஸங்க்ராந்தோ நயநாஞ்சலே நவவதூ⁴-கர்பூர-வீடீ-ரஸ: ।
இந்த்³தே⁴ கஜ்ஜல-காலிமா கலுஷவத்³-ப³ந்தூ⁴க-ஶோணாத⁴ரே
லப்³த⁴ம் ஸர்வம்-அபீ⁴ஷ்டம்-ஆஶு ப⁴வதா த⁴ந்யோऽஸி மாந்யோऽஸி மே ॥ 4॥

ஸப்தத³ஶாஷ்டபதீ³ ।
Ashtapadi 17

மலஹரிராகே³ண கீ³யதே । ஆதி³தால: ।
ஸாது⁴ புரஹர ஸாது⁴ விஷத⁴ர
ஸாதி⁴தவாநஸி காமம் ।
தாம்-உபலாலய ஸோமகலாத⁴ர
யா தவ தி³ஶதி லலாமம் ॥த்⁴ருவம் ॥
ம்ரு’து³பத³-ரஞ்ஜித-நவலாக்ஷாரஸ-

ஸம்வலிதம் தவ பா²லம் ।

உத³யாருண-ருசிரார்த⁴-விபா⁴ஸித-
விதி⁴ம்-அநுஸரதி ஸலீலம் ॥ 1॥
ப்ரு’து²ல-பயோத⁴ர-குங்கும-ரஸ-த்³ரு’ட⁴
முத்³ரிதம்-உரஸி ஸமோஹம் ।
கத²யதி வர்துல-மண்ட³ல-யுக³ளம்
வரதநு-குச-பரிணாஹம் ॥ 2॥
ஏககலாவதி ப⁴வதி புரா ஶிவ
ஶேக²ரமாத்ரம்-உதா³ரம் ।
ப³ஹுல-நகே²ந்து³-கலாபி⁴ர்-அலங்க்ரு’தம்-
அது⁴நா லஸதி ஶரீரம் ॥ 3॥
ரஜநீ-ஜாக³ர-சும்ப³ந-லாலஸ
கோகநதா³தி⁴க-ஶோணம் ।
லோசந-யுக³ளம் தவ ரதி-ஸாஹஸம்-
அநுவத³தி ஸ்மயமாநம் ॥ 4॥
வித்³ரும-மரகத-மௌக்திக-க⁴டிதம்
குங்கும-பங்கில-ஹாரம் ।
உரஸி நிதா⁴ய வ்ரு’தா² வசநைரபி
கிரஸி ஸுதா⁴ரஸ-ஸாரம் ॥ 5॥
நவநவப³ந்த⁴-விஶேஷ-விநோதி³த-
யுவதி-ஶதம் தவ கா³த்ரம் ।
ம்ரு’க³மத³-குங்கும-ரஜநீ-கஜ்ஜல-

யாவக-விரசித-சித்ரம் ॥ 6॥
கைதவ-கௌஶலமபி தவ விதி³தம்
தாம்-உபயாஹி ஸமௌநம் ।
ஸ்வாது³ஸக்து-க³மித-ப்ரணயாமிவ
ந க³ணய மாமபி நூநம் ॥ 7॥
தாவக-ஜநமபி தாத்³ரு’ஶ-ஸுக²மபி
கிமிதி விஹாய விஷாத³ம் ।
கலயஸி ஹாலாஸ்யாதி⁴ப மா குரு
புநர்-அலஸாஸு விவாத³ம் ॥ 8॥

ஶ்லோகாநி
அங்க³ம் ஶ‍்ரு’ங்கா³ர-துங்க³ம் தருணிம-விததேர்-அந்தரங்கா³அபாங்கா³
வக்த்ரம் ஶீதாம்ஶு-மித்ரம் ஜயது மது⁴கர-ஶ்ரேணிகா வேணிகா தே ।
த³க்ஷோ வக்ஷோஜ-பா⁴ர:ஸ்மர-ஸமர-ஸமாரம்ப⁴-ஸம்பா⁴வநீய:
காந்தே க்லாந்தே ஸகி² த்வம் கத²மஸி விமுகீ² மாந்மதே²ऽபி ப்ரபஞ்சே ॥ 5॥
தத³நு ஸ்ம்ரு’த-விரஹாம் தாம் விரஸ-ஸ்வாந்தாம் விஷாத³-ஸங்க்ராந்தாம் ।
ப்ரகடித-பஶுபதி-சரிதாமாலீ மலயத்⁴வஜாம் ப்ராஹ ॥ 6॥

அஷ்டாத³ஶாஷ்டபதீ³

Ashtapadi 18

யரகலகாம்போ⁴ஜிராகே³ண கீ³யதே । ஆதி³தால: ।
ஸுந்த³ரம் ஸோமஸுந்த³ரம் ।
நந்த³ய ஸகி² ஶரத்³-இந்து³-முக²ம் ॥த்⁴ருவம் ॥
அயி ஶிவம்-அநுநய ஸந்த்யஜ கோபம் ।
ஜநயஸி ஸரஸே கிமு பரிதாபம் ॥ 1॥
ருசிர-தத்³-அங்கு³லி-பரிசய-ப்ரு’து²லம் ।
ஸப²லய ஸபதி³ பயோத⁴ர-யுக³ளம் ॥ 2॥
தவ மது⁴ராத⁴ர-மது⁴ரிம-ரஸிகம் ।
ஸக்ரு’த்³-அவலோகய ஸமரஸ-குதுகம் ॥ 3॥
விப²ல-விசார-விஷாத³-விதூ³நா ।
ஸீத³ஸி கிமிதி கலாவதி தீ³நா ॥ 4॥
ப்ரதிவத³ஸி ப்ரியதமம்-உபயாதம் ।
தம் க⁴டயஸி பரயுவதீ-ஜாதம் ॥ 5॥
கரக³தம்-அம்ரு’தம் விகிரஸி பா³லே ।
அஹஹ குதூஹல-குஸுமித-லீலே ॥ 6॥
அசிரம்-உபாஶ்ரய குவலய-நயநே ।
ஶங்கரம்-அபி⁴நவ-கிஸலய-ஶயநே ॥ 7॥

ஸுகு³ண-நிதே⁴ தே³வி குரு மம வசநம் ।
ஸ்மர-ஹாலாஸ்யாதி⁴ப-ரதிரஸ-ரசநம் ॥ 8॥
ஶ்லோகாநி
ப்ராப்தஶ்ச ப்ரார்த²நீய:ஸுத³தி வத³தி ச ப்ரேமஸாராநுஸாரம்
வாமே காமேஷு-பி⁴ந்நம் வபுர்-அதிம்ரு’து³லம் பஶ்ய பஶ்யாலிகஸ்ய ।
மாநம் மௌநம் ச மா கா:³ஸகி²ஸுக²ய ரதௌ ஸத்வரா ஜித்வரா த்வம்
ரந்துர்-ப⁴ர்துர்-வதூ⁴நாம்-அபி⁴லஷித-ஸுக²-ப்ராபண: ஶ்லாக⁴நீய: ॥ 7॥
தஸ்மிந்-தி³நாந்த-ஸமயே ஸஹஸா கி³ரீஶோ
தோ³ஷா-நுசிந்தந-கஷாயித-லோசநாம் தாம் ।
ஆராத்³-உபேத்ய விநயேந முஹு: ஶ்வஸந்தீம்
ஸவ்ரீட³-நம்ர-வத³ந:ஸ்வயம்-இத்யுவாச ॥ 8॥

ஏகோநவிம்ஶாஷ்டபதீ³ ।
Ashtapadi 19

முகா²ரிராகே³ண கீ³யதே । ஜ²ம்பாதால: ।
ப்ரியே மீநநயநே
விஸ்ரு’ஜ மயி ரோஷம்-அவிசாரம் ।
ரஹஸி க்ரு’த-தூ³ஷணம் ரமணி மம பூ⁴ஷணம்
கலய பரிரம்ப⁴ம்-உபஹாரம் ॥த்⁴ருவம் ॥
ப்ரஸரது தவ ப்ரணய-ஸரஸம்-அவலோகநம்
ப⁴ஜது ஜக³த்³-அம்ரு’தரஸ-ஸேகம் ।
வசநமபி ஸப்ரேம யதி³ ப⁴வதி தாவகம்
வஶயாமி மத³நம்-அதிலோகம் ॥ 1॥
தருணி தவ லோசநம் ந கலய ருஷாருணம்
த³லித-கோகநத³-த³ல-ஸமாநம் ।
விவித⁴-ரதி-ஸாஹஸைர்-அதி⁴ரஜநி ஜாக³ராத்³-
அநுராக³ம்-அநுவஹது நூநம் ॥ 2॥
கலகண்டி² கிமிதி மயி தோ³ஷ-பரிக³ணநேந
முக²ரயஸி முக²-கமல-நாலம் ।
ஸ்மர-ஸமர-காஹலீ-கலகல-விஜ்ரு’ம்பி⁴தம்

மணிதம்-அநுநய மது⁴ர-லீலம் ॥ 3॥
ஶ்வஸித-பவநேந பரிஶீலயஸி வேபது²ம்
வித்³ரும-லதாங்கி³ கிம்-அதீ⁴ரம் ।
விஷம-ரதி-ரப⁴ஸேந குச-லிகுச-தாண்ட³வம்
வியதி கல்பய தரல-ஹாரம் ॥ 4॥
ப்ரதிப²லித-தாடங்க-மணி-கிரண-ரஞ்ஜிதம்
ந திரய கரேண ஸுகபோலம் ।
க⁴நஸார-வீடிகா-கப³லம்-அதிஸௌரப⁴ம்
தே³ஹி மம ஜித-மது⁴ர-ஜாலம் ॥ 5॥
லலித-வலித-க்³ரீவம்-உந்நமித-வத³நம்-அயி
மயி கிம்-அநுசிந்தநம்-அபாரம் ।
ரத³நத³ர-ஸம்ஸர்க³-நிர்க³லந்-மது⁴ரஸம்
விதர மது⁴ராத⁴ரம்-உதா³ரம் ॥ 6॥
க³ஜத³நுஜ-கும்ப⁴-த்³ரு’த-முக்தாப²லோஜ்ஜ்வலம்
மணிஸரம் க³மய குச-பா⁴ரம் ।
அநுயாது ஶஶிகலா தாரக-ஸமாஜமிவ
மம கரஜ-ரேகா²நுவாரம் ॥ 7॥
ஹம்ஸக-ஜ²லஞ்ஜ²லித-முக²ர-பத³-பங்கஜம்
மம ஹ்ரு’தி³ நிதே⁴ஹி ஸுகுமாரம் ।
ஸ்மர-தாப-ஶமநாய வர்ஷது ஸுதா⁴ரஸம்
ஹாலாஸ்ய-க்ரு’த-ராஜ்ய-பா⁴ரம் ॥ 8॥
ஶ்லோகாநி
யதி³ ச குபிதம் சேதோ ஹேதும் விநைவ தவ ப்ரியே
ப்ரஹர பருஷம் வேண்யா வாண்யா விநிந்த³ ருஷம் த்வஜ ।
அஹஹ த³ஹதி க்ரூரோ மார: ப்ரயுஜ்ய ஶராந்-ப³ஹூந்-
வ்யதி²த-வபுஷம் வாமே பா⁴மே கத²ம் ஸமுபேக்ஷஸே ॥ 9॥
தி³ஶி மம த³ரஸ்மேராம் த்³ரு’ஷ்டிம் தி³ஶேத்³-அவலோக்ய-மாம்
த்ரிசதுர-பத³ம் ப்ரத்யுத்³க³ச்சே²ந்-நிதம்ப³-ப⁴ராலஸா ।
உபக³தமபி ப்ரேமாவேஶாந்-நிகூ³ஹந-சும்ப³ந-
ப்ரத²ம-வசநைர்-த⁴ந்யம் குர்யாத்-ப்ரியே ப⁴வதீ கதா³ ॥ 10॥

அநுநய-விநயாப்⁴யாம் ப்ராபயித்வா ப்ரஸாத³ம்
க³தவதி மது⁴ரேஶே மஞ்ஜு ஸங்கேத-குங்ஜம் ।
தத³நு ஶப³ர-நேத்ராம் ப்ராப்ய காசித்-ப்ரதோ³ஷே
சதுரதரம்-அவாதீ³த்³-ரத்நபேடீம் த³தா⁴நா ॥ 11॥

விம்ஶாஷ்டபதீ³

Ashtapadi 20

கல்யாணீராகே³ண கீ³யதே । மிஶ்ரசா²ப் தால: ।
காந்தே ஶஶிமகுதம்-அபி⁴ஸர ।
காதர-லோசநே ॥த்⁴ருவம் ॥
தவ ஹ்ரு’த³யா-நுஸரண-சதுரம் ரதி-கௌஶல-க³ரிம-து⁴ரீணம் ।
வேக³வதீ-தட-குஸுமித-வஞ்ஜுல-குஞ்ஜே க்ரு’த-ம்ரு’து³கா³நம் ॥ 1॥
நவமணி-காஞ்சீ-கலரவ-போ³தி⁴த-ஶுக-கோகில-பரிவாரம் ।
ப்ரதிபத³ம்-அநுநய ஜக⁴ந-ஸ்தந-ப⁴ர-விக்⁴நித-க³மந-விசாரம் ॥ 2॥
அஹமஹமிகயா நவநவ-குஸும-மதூ⁴லி-சலத்³-அலிகு³ஞ்ஜே ।
நடதி விலோகய நவ-பவநாஹத-மஞ்ஜரிகா-நவகுஞ்ஜே ॥ 3॥
கநக-து³கூல-சகச்சகித-ஸ்தந-கலஶ-யுகா³ந்தர-லக்³நம் ।
ம்ரு’து³ பரிவேலய மணிஸரம்-உபகுரு கரகமலேந வலக்³நம் ॥ 4॥
ஶங்கித-நவஜலத்³-ஆக³ம-திமிர-விலோகந-நடித-மயூரம் ।
அயநம்-உபாஶ்ரய விவித⁴-பராக³-ப⁴ராலஸ-மலய-ஸமீரம் ॥ 5॥
நயந-விலாஸ-விநிர்மித-குவலய-மாலிகயைவ வநாந்தம் ।
பூ⁴ஷய த³ரஹஸிதாங்குர குஸுமைர்-உபஸர ஸகி² தவ காந்தம் ॥ 6॥
அவக³தமேவ ஸகீ²பி⁴ர்-உதா³ஹர தவ பதி-ஸமரஸ-பா⁴வம் ।
ஸ்பு²ரத்³-அத⁴ரம் முஹுர்-உபசித-புலகம் ந திரய ப⁴வத்³-அநுபா⁴வம் ॥ 7॥
அநதி-விபூ⁴ஷணம்-அகி²லா-வயவம் ப்ரிய-க⁴டநாய தவாங்க³ம் ।
கலய விலாஸிநி வஶிதாநங்க³ம் ஹாலாஸ்யாதி⁴பஸங்க³ம் ॥ 8॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு

சது:ஷஷ்டி-லீலாஸங்க்³ரஹே கீ³தஸுந்த³ரே பஞ்சம:ஸர்க:³ ॥

ஷஷ்ட:²ஸர்க:³

Sarga 6

ஶ்லோகாநி
ரந்து: புஷ்பவதீம் தி³வா தி³நமணேர்-பூ⁴ய: ப்ரதோ³ஷாக³மே
தாமிஸ்ராலி-மிஷாத்³-அகீர்த்தி-படலீ வ்யாப்நோதி ஸர்வா தி³ஶ: ।
கிம் சேஹாபி⁴ஸரத்³-வதூ⁴கசமராமோத³-ப்ரியா ஷட்பத³-
ஶ்ரேணிர்-நீல-ஸரோஜ-காநந-தி⁴யா வ்யக்³ரா பரிக்ராமதி ॥ 1॥
தநு-ப்ரபா⁴-கல்பித-சாரு-சித்ரகம்
ஸலீல-ஸம்வ்யாநமிவ ஸ்தநாந்தரே ।
நிரந்தராயம் பரிரம்ப⁴-ஸம்ப்⁴ரமம்
கலாவதீநாம் தநுதே சிரம் தம: ॥ 2॥

ஏகவிம்ஶாஷ்டபதீ³

Ashtapadi 21

க⁴ண்டாராகே³ண கீ³யதே । ஜ²ம்பாதால: ।
பஶ்ய லலிதே ஶங்கர-விலாஸம் ।
பஶ்ய லலிதே ॥த்⁴ருவம் ॥
ஜலத³-ருசி-வலபி⁴த்³-உபலாகர-க⁴நே ।
விலஸ ஸகி² வித்³யுதி³வ மீநநயநே ॥ 1॥
கநகமஹி-பரிலஸித-தா⁴து-நிகரே ।
இஹ நிவஸ மணிரிவ ஸுக³ந்தி⁴-சிகுரே ॥ 2॥
ஶஶி-கிரண-விஶத³-தட-ஸௌத⁴-நிகடே ।
இஹ ப⁴வ சகோரீவ சந்த்³ர-மகுடே ॥ 3॥
நலிநீ-த³லா-ரசித-ம்ரு’து³ல-ஶயநே ।
இஹ சர மராலீவ மந்த³-க³மநே ॥ 4॥
வநபவந-த³ரத³லித-ஸுமவிதாநே ।
இஹ நிநத³ ரதிரிவ ஸுலலித-கா³நே ॥ 5॥

கோமல-தமாலத³ல-க்ரு’த-குடீரே ।
இஹ ஜய மயூரீவ ஸுகு³ணஹாரே ॥ 6॥
அதிருசிர-நவரத்ந-குட்டிமபதே³ ।
இஹ விஹர மஞ்ஜீர-ஶிஞ்ஜித-பதே³ ॥ 7॥
அதிஶயித-ஹாலாஸ்ய-ஸ்த²ல-ஸத்³-உபவநே ।
இஹ ரமய ஶிவமவித-ஸகல-பு⁴வநே ॥ 8॥
ஶ்லோகாநி
நிஸர்க³-கச-ஸௌரப⁴-ப்ரதிபத³-ப்ரதிஷ்டா²பகே
தவ ப்ரியதமே ஸகி² ப்ரஸவ-சாப-தாபாதி⁴கே ।
ப்ரமர்தி³த-க⁴நஸ்தந-ஸ்தப³க-லிப்த-கஸ்தூரிகா-
கரம்பி³த-கராம்பு³ஜே ந கலய ப்ரதீபம் வ்ரு’தா² ॥ 4॥
ஆலீஷு கில தா³க்ஷிண்யாத்-கேலீஶுக-ஸஹாயிநீ ।
ஸாநந்த³-மத³நா ப்ராப மீநாக்ஷீ ஸுந்த³ரேஶ்வரம் ॥ 5॥

த்³வாவிம்ஶாஷ்டபதீ³

Ashtapadi 22

மத்⁴யமாவதீராகே³ண கீ³யதே । ஆதி³தால: ।
மது⁴ராதி⁴பதிம் பரிசித-ஸமரஸ-பா⁴வம் ।
ஸா நநந்த³ஸமவேக்ஷ்ய ஸமாஹித-குஸும-ஸராஸந-பா⁴வம் ॥த்⁴ருவம் ॥
மீநாக்ஷீ ஸவிலாஸ-ஸமாக³ம-ஸமுதி³த-ப³ஹுவித⁴-லீலம் ।
விமல-கலாநிதி⁴மிவ ஶரத்³-உஜ்ஜ்வல-ராகா-ரஞ்ஜந-ஶீலம் ॥ 1॥
விஶத³ம்-உர:ஸ்த²லம்-அதி⁴க³த-நவமணி-க²சித-மநோஹர-பூ⁴ஷம் ।
அம்ரு’த-பயோநிதி⁴-மத்⁴யபா⁴க³மிவ ஸமணித்³வீப-விஶேஷம் ॥ 2॥
கௌ³ரீ-குச-ப⁴ரம்-அநுகலயந்தம் ஸரஸ-கடாக்ஷ-விஹாரம் ।
கநக-மஹீத⁴ர-ஶிக²ராஞ்சிதமிவ பாரிஜாத-ஸுமஹாரம் ॥ 3॥
குங்கும-ரஜஸா க³லநீல-ருசிம் வித³த⁴தம்-உபரி ஸுதூ³ரம் ।
சலித-கத³ம்ப³-பராக³-விதூ⁴ஸரமிவ மது⁴கரம்-அநுவாரம் ॥ 4॥

கலித-கபோல-விகாஸ-த³ரஸ்மிதம்-அநுரத-மத³கல-கீ³தம் ।
ப்ரேமபூரம்-அதிலங்கி⁴த-வேலம் ப³ஹிரிவ முஹுர்-அநுயாதம் ॥ 5॥
ஸித-ஸுகுமார-ஶரீரம்-உத³ஞ்சித-வித்³ரும-ராக³-து³கூலம் ।
ராஜஹம்ஸமிவ நவயாவக-ரஸ-ரஞ்ஜித-பக்ஷ-விலோலம் ॥ 6॥
மரகத-வலய-விபூ⁴ஷித-பாடல-கோமல-கரயுக³-ஸீமம் ।
வர-தாபிஞ்ச²-ஸ்தப³காலங்க்ரு’த-பல்லவ-ஶரமிவ காமம் ॥ 7॥
நிடில-விராஜித-காஶ்மீர-திலகம்-அமித-குதூஹல-ஸாந்த்³ரம் ।
ஹாலாஸ்ய-புரீ-ஸௌத⁴-ஶ‍்ரு’ங்க³-மணி-ருசி-ரஞ்ஜிதமிவ சந்த்³ரம் ॥ 8॥
ஶ்லோகாநி
த³ரஸ்மேராபாங்க³-ஸ்பு²ரித-ம்ரு’து³-ஶோணாத⁴ர-த³லம்
சலத்-கர்ணோத்தம்ஸம் குஸும-ஶயநோபாந்தக³மநே ।
ததா³நீம் மீநாக்ஷ்யா: பதி-ஸமரஸா-லோக-குதுகாத்³-
உதீ³தோ ரோமாஞ்ச:ஸ்மர-ஸமர-ரக்ஷா-கவசித: ॥ 6॥
லீலாஶுகம் ப்ரியதமஸ்ய கரே விதா⁴தும்
ஸவ்ரீட³-ஸஸ்மித-ஸஸாத்⁴வஸம்-உத்³யதாயா: ।
தஸ்யா மநோப⁴வ-விலாஸ-வஶம்வதா³யா
ஆலீஜநைர்-உபக³தா ப³ஹிரேவ வ்ரு’த்தி: ॥ 7॥
தத³நு விஜநே கேலீ-குஞ்ஜே ஸபல்லவ-மல்லிகா-
குவலய-த³லாகல்பே தல்பே தரங்கி³த-வீக்ஷணாம் ।
ஸரஸ-லலித-ப்ரேம-ஸ்தே²ம-ப்ரபஞ்சந-காதராம்-
அநுகல-நவவ்ரீடா³ம் காந்தாம் ஜகா³த³ ஜக³த்பதி: ॥ 8॥

த்ரயோவிம்ஶாஷ்டபதீ³

Ashtapadi 23

நாத³நாமக்ரியாராகே³ண கீ³யதே । ஆதி³தால: ।
லலிதே ஸபதி³ஸதா³ஶிவம் ।
ஸமரஸம்-அநுப⁴வ காதரம் ॥த்⁴ருவம் ॥
ப்ரவிஶ யவநிகாம் நிவிஶ மமாங்கே ரம்போ⁴ரு ப்ரியஸாரே ।
மாமிவ பாணி-ஸ்பர்ஶ-விலோலம் தவ ஶுகம்-அநுவத³ தீ⁴ரே ॥ 1॥

விஸ்ரு’ஜ விஶ‍்ரு’ங்க²ல-ரதிக³த-வைப⁴வ-விரஸ-விலஜ்ஜித-பே⁴த³ம் ।
வித³லித-ஶேஷ-நிசோலம்-இவார்பித-கு³ருகுச-ஸந்தி⁴-விஷாத³ம் ॥ 2॥
மர்த³ந-சஞ்சல-நக²கிரணைர்-அவலோகய குச-தட-ராக³ம் ।
மத³ந-மத³-த்³விபகும்ப⁴-விஜ்ரு’ம்பி⁴தமிவ ஸிந்தூ³ர-பராக³ம் ॥ 3॥
விநமித வேணிகம்-உந்நமிதா-நநம்-அத⁴ரா-ஸ்வாத³-விஶங்கம் ।
ந க³மய நக²முக²-கா⁴தம்-இமம் ஸகி² புநரிவ விரஹாதங்கம் ॥ 4॥
ம்ரு’து³ல-பு⁴ஜாந்தர-வலயித-கந்த⁴ர-ப³ஹுலித-ராக³ம்-அபாரே ।
மாம்-ஆலிங்க்³ய ஸுமாஶுக³-தப்தம் ஸ்நபய ஸுகா²ம்ரு’த-ஸாரே ॥ 5॥
ரூப-விலோகந-வசநாகர்ணந-வத³நாஸ்வாத³-ஸரூபம் ।
அநுரஞ்ஜய மாம்-அதநு-பராஜிதம்-அபி⁴முக²-ஸரஸாலாபம் ॥ 6॥
அக்ரு’த-ஶ்ருதி-பத²-லங்க⁴நமிவ தவ நயநாகர்ண-விலாஸம் ।
அம்ரு’த-விலங்க⁴ந-பீ⁴ருமிவா-ஞ்சஸி முஹுர்-அத⁴ராவதி⁴-ஹாஸம் ॥ 7॥
ஸமரதி-பரவஶ-ஸஞ்ஜீவநமிவ மலய-ஸமீர-குமாரம் ।
அநுரத-மணித-விலாஸைர்-அநுநய நவஹாலாஸ்ய-விஹாரம் ॥ 8॥
ஶ்லோகாநி
ஆஶாஸ்யம் மம பூரயேதி ஸரஸம் ஸம்ப்ரார்தி²தாயாஸ்-ததா³
வக்தும் கிஞ்சித்³-உத³ஞ்சிதேऽத⁴ரத³லே மந்தா³க்ஷமக்³நம் வச: ।
அம்ஸாவர்திதம்-ஆநநம் புலகிதம் தாடங்க-ரத்ந-ப்ரபா⁴-
ரம்யம் க³ண்ட³தலம் முஹுர்-விவலிதா த்³ரு’ஷ்டி: ப்ரியஸ்யாத⁴ரே ॥ 9॥
ப்ரேம-பூர-பரீவாஹ-கடாக்ஷ்-ஆவிஷ்க்ரு’த்-ஆஶய: ।
ஶங்கர: ப்ராஹ மீநாக்ஷீம் ஸாகூதம் ரந்தும்-இச்ச²யா ॥ 10॥

சதுர்விம்ஶாஷ்டபதீ³

Ashtapadi 24

கலயாது⁴நா மத³நாஹவம் மீநாக்ஷி நயநோத்ஸவம் । (த்⁴ருவம் ॥
ஸரஸ-த்³ரு’க³ஞ்சலப⁴ல்ல-புரஸ்க்ரு’த-நகா²ர்த⁴-சந்த்³ர-ப்ரகரே ।
விலஸதி நிஷ்க்ரமமாண-மநோப⁴வ-குஞ்ஜர-கும்ப⁴-குசாந்தரே ॥ 1॥
ஶுக-பிக-கோகில-சந்தி³ர-மாருத-மது⁴மாத⁴வ-பரிவாரே ।

தி³ஶி தி³ஶி ஸஜ்ஜித-மது⁴ர-ஶராஸந-ஸுமஶர-விவித⁴-விஹாரே ॥ 2॥
மணித-விஜ்ரு’ம்பி⁴த-காஹலி-கலகல-ரவ-முக²ரே ரத்யகா³ரே ।
மணி-ரஶநாக்ரு’த-ஜயக⁴ண்டாத்⁴வநி-மிஶ்ரித-ஹம்ஸக-ரணித-ப⁴ரே ॥ 3॥
நவநவ-விகஸித-ரோமாஞ்ச-கவசித-ததி³த்³-உபமாந-ஶரீரே ।
வஶயதி மாம்-அவஶம் ரதி-ஸாஹஸ-தத்வ-நிரூபண-ஸுந்த³ரே ॥ 4॥
அவிரல-ஸங்க³த-ஸூந-ஶராஞ்சித-ஸரஸ-ரஸால-கிஸாலே ।
விரஹி-மநோக³த-மர்ம-நிக்ரு’ந்த-நக்ரகச-து⁴ரந்த⁴ர-ஶீலே ॥ 5॥
த்³ரு’ட⁴-பரிரம்ப⁴ண-சும்ப³ந-தாட³ந-காரித-க⁴ர்மஜ-ஶீகரே ।
மது⁴ரிம-ப⁴ரித-ஶராஸ-விலாஸ-கந்த³லிதாஸ்ய-நிஶாகரே ॥ 6॥
மலய-ஸமீரண-சஞ்சல-குந்தல-மது⁴பாவ்ரு’த-முக²-பங்கஜே ।
த்ரிஜக³த்³-அஹங்க்ரு’தி-ஜலநிதி⁴-ஶோஷண-மண்ட³ந-மண்டி³த-கும்ப⁴ஜே ॥ 7॥
விஜயரமா-ப்ரத²மாக³ம-மங்க³ள-வாத்³யக-வாத³ந-ஸம்ப்⁴ரமே ।
நவரஸ-ப⁴ரித-விலாஸ-ஸமேதி⁴த-நவஹாலஸ்ய-க்³ரு’ஹோத்தமே ॥ 8॥
ஶ்லோகாநி
ப்ரத்யங்க³ம் ஸ்ப்ரு’ஶத: கரௌ நியமிதௌ யத்³-பா³ஹுமூலே தயா
ஸ்தா²நாத்³-உச்சலதோ யத்³-ஊரு-க⁴டநம் ஶ்ரோணீ-தடேநாஹதம் ।
வக்ஷோஜாத-வலீ-தரங்க³-ஜக⁴நாபோ⁴க³-ஶ்ரியம் பஶ்யதோ
த³ஷ்டோऽயம் மது⁴ராத⁴ரோऽஸ்ய ததி³த³ம் ஶ‍்ரு’ங்கா³ர-வீராயிதம் ॥ 11॥
தத்தத்³-பா⁴வ-கலா-விலாஸகதயா காம: க்ரு’தார்த²ஸ்-தயோர்-
உந்ம்ரு’ஷ்ட-ஶ்ரமவாரி-ஶீகரதயா த⁴ந்யோऽஸ்து மந்தா³நில: ।
த³த்தாந்யோந்ய-ஜயஶ்ரியோ:ஸமரதி-ப்ரோத்ஸாஹந-ப்ரௌட⁴யோர்-
கௌ³ரீஶங்கர-மௌலிசந்த்³ரகலயோர்-பா⁴க்³யம் தத³ந்யாத்³ரு’ஶம் ॥ 12॥
இதி ஶ்ரீமத்-பரமஶிவாதிவாதி³மூர்த⁴ந்யஸ்ய ஸதா³ஶிவ-தீ³க்ஷிதஸ்ய க்ரு’திஷு
சது:ஷஷ்டி-லீலாஸங்க்³ரஹே கீ³தஸுந்த³ரே ஷஷ்ட:²ஸர்க:³ ॥
॥ ஸமாப்தம் கீ³தஸுந்த³ரம் ॥
॥ ஶிவார்பணமஸ்து ॥

